
María Teresa Nosti Izquierdo atxiki gabeko parlamentariak idatziz erantzuteko galdera egin zuen (11-25/PES-00348). Hona Nafarroako Gobernuko Osasuneko kontseilariak horretaz ematen duen informazioa:
Aipatu idatzizko galderan eta osoko bilkuran egindako ahozko galderan erantzun zen bezala, NOUn klimatizazioari dagokionez egin diren jarduketak azpiegiturek eta aurrekontuak ahalbidetu dituzten guztiak izan dira, 2026ko udara begira bezalaxe. 
Laburbilduz, 2024an, zenbait jarduketa egin ziren NOUko klimatizazioan. Hona garrantzitsuenetako bat: ospitalizazio-guneetako paziente eta langileen erosotasuna eta bizigarritasuna hobetzeko klimatizazioa ezartzeko planarekin hastea. Hotza banatzeko hodi berriak instalatu ziren, Nafarroako Ospitalea zenaren H eta N pabiloietako solairu guztiak klimatizatu ahal izateko; H4 eta N4 solairuak klimatizatu ziren, bai gelak eta bai lan-lokalak, eta Etxeko Ospitalizazioko eremuko erabilera anitzeko gela eta sendagaiak biltegiratzeko gela, eta izpietako eta kontroleko gela berriak (NOU-Bko 1. solairuan daude) ere bai; eta Vianako Printzea zentroaren teleaginte berriaren gelaren klimatizazioa berritu zen. 
2025 honetan, klimatizazioa ezartzeko plana gauzatzen jarraitzen dugu Psikiatriako haur eta gazteen eremuan, H3 eta H2 solairuetan, bai geletan eta bai lan-lokaletan, eta Nafarroako Ospitalea zenaren bloke kirurgikoan (hurrengo astean hasiko da funtzionatzen eta behar bezala emanen dugu horren berri). 
Asmoa da planarekin jarraitzea eta gainerako ospitalizazio-eremuetan eta deserosotasun termikoko eremu sentikorretan klimatizazioa ezartzen jarraitzea. 2026rako, Eremu Orokorreko 6. solairuaren klimatizazioa jorratuko dugu eta, gero, Iparra 3rekin eta Iparra 2rekin jarraituko dugu. Aldi berean, datozen urteetan E pabiloia eta Vianako Printzea zentroko kontsulta-zentroa jorratu ahal izateko hotz-uztaien lizitaziorako izapideak hasi dira. 
Aurreikusitako obra posibleak alde batera utzita, hurrengo udara begira, NOUk neurriak hartuko ditu berriro bero-boladetan egoera arindu ahal izateko, batik bat pazienteak aire girotua duten geletan paratuta. Airerik edukitzerik ez dagoen kasuetan, gelak indibidualizatuko dira, betiere presio asistentziala nolakoa den. 
Gainera, H2 eta H3 klimatizatuta egonen dira (orain arte ez zegoen girotuta); horri esker, hegal gehiago egonen dira klimatizatuta, ospitalizatuta dauden pazienteak banatu ahal izateko.
Hori jakinarazten dut, Nafarroako Parlamentuko Erregelamenduaren 215. artikuluan xedatutakoa betez.

